
guretzat kezka handia izaki, ondoko lerro 
hauetan, EHUko Errektore zaren horri, euskal 
gizarte osoarena, eta beronen goi-eredu nahi 
dugun Unibertsitate horren etorkizunaz gure 
kezka batzuk apal eta leialki agertu nahi diz-
kizugu. 

Ezaguna denez, EHUko zenbait irakasle 
kale gorrian dago, kontratu-mota jakin bat 
tarteko dela. Errektoretzako eta irakasle ka-
leratuen arteko kide batzuen arteko eztabaida 
egunkarietan jarraitzeko aukera izan dugula-
rik, agerian dugu hainbat arrazoibide, eta baita 
aurrera egiteko aipatzen den hainbat zailtasun 
ere. 

Unibertsitate barnean ez gauden askok, 
interes handienarekin begiratu izan dugu 
EHUren garapen —eta aldakuntza— proze-
sua: bide nekeza baina itxaropenez betea. Izan 

ere, beregaintasunez, erbesteko aginteetatik 
aske eta erakunde politikoetatik ahalik auto-
nomiarik handienarekin jaso eta gidatuko li-
tzatekeen Unibertsitate baten ametsa, beste 
anitzek bezala, guk ere bizirik izan dugu. Bizi 
bizirik dugun bezala gizarteari tolerantziaren 
eta elkarrizketaren bide-erakusle izango den 
Unibertsitate baten esperantza. 

Aurrera egiteko lan astunak falta bazaizki-
gu ere, ez dugu pentsatu nahi xede zabal eta 
emankor hori jada alferrikako gogo galdua 
denik. Seguru baikaude Erakunde horren bar-
nean aski indar topa litekeela halako helburu 
bikaina iristeko ahaleginetan iharduteko. 

Testuinguru horretan ulertzen dugu betiko 
kanporatuta geratzeko arriskutan dabiltzan 
irakasleen ahalegina ere: giza indar horiek 
Unibertsitate barruan egon beharko luketela 
uste dugu, berriz ere xede haiek lortzen saia-
tzeko. 

Beraz, merezi duzuen itzal guztiarekin zuri 

eta zure errektoretza-taldeari xede haietarako 
bideak berriz ere urratzen hastea eskutako ge-
nizueke, gure Unibertsitateak zinezko auto-
nomia osoa erabil dezan, beste Unibertsita-
teren batek jadanik irekitako ildotik, indarrean 
dauden baliabide juridiko guztiez baliatuz, eta 
legearen beraren premiazko aldakuntzak ere 
bultzatuz. 

Erregu hori utzi nahiko genuke zure eta 
lankideen eskuetan; emaiozue lehenbailehen, 
arren, irtenbiderik ahalik itxurazkoena irakas-
leon geroari. 

Hauxe da aditzera emanda utzi nahi geni-
zuna. Erakunde horren gobernuan arrakasta-
rik onena opa dizugun une berean. 

